
МАЛКУ ЛОГИКА

За решавањето на стандардните логички задачи најчесто не се потреб-
ни преголеми теориски предзнаења. Токму затоа истите се интересни како
за комисиите кои ги составуваат задачите за натпревари, така и за уредни-
ците на математичките списанија, кои овие задачи ги користат за попула-
ризација на математиката. Во оваа статија ќе разгледаме поголем број
вакви задачи.

1. Во секој од градовите Битола, Велес и Кратово живее по едно од
девојчињата Анка, Бранка и Дарка. Анка и Бранка ги дале следниве
вистинити изјави:
Анка: Јас не живеам во Битола.
Бранка: Јас живеам во Кратово.
Каде живее секое од девојчињата?
Решение. Бидејќи Бранка живее во Кратово, останува Анка и Дарка
да живеат во Битола и Велес. Но, Анка не живее во Битола, па затоа
таа живее во Велес. Конечно, Дарка живее во Битола.

2. Горјан, Рампо и Сашко тренираат кошарка, ракомет и одбојка, при
што секој од нив тренира само еден спорт. Горјан и Рампо ги дале
следниве изјави:
Горјан: Јас сум одбојкар, а Сашко тренира кошарка.
Рампо: Сашко е ракометар, а Горјан тренира кошарка.
Се покажало дека секој од нив дал еден вистинит и еден невистинит
исказ. Со кој спорт се занимава секое од децата?
Решение. а) Нека исказот на Горјан: Јас сум одбојкар е вистинит, а
исказот Сашко тренира кошарка е нивистинит. Тогаш исказот на
Рампо: Горјан тренира кошарка е невистинит, па затоа е вистинит
исказот: Сашко е ракометар. Според тоа: Горјан е одбојкар, Сашко е
ракометар и Рампо е кошаркар.
б) Нека исказот на Горјан: Јас сум одбојкар е невистинит, а исказот
Сашко тренира кошарка е вистинит. Сега исказот на Рампо: Сашко е
ракометар е невистнит, па затоа е вистинит исказот Горјан тренира
кошарка, што не е можно бидејќи тогаш Сашко и Горјан се кошар-

кари, а според условот може да има само еден кошаркар.

3. Секој од тројцата ученици Иван, Стефан и Дамјан се занимава само со
еден од спортовите: кошарка, ракомет и одбојка, при што не постојат
двајца кои тренираат ист спорт. Определи кој што тренира ако е вис-
тинит само еден од следниве искази:
1) Иван тренира кошарка.
2) Стефан не тренира кошарка.
3) Дамјан не тренира одбојка.
Решение. Ако е точна првата реченица, тогаш втората не е точна, што
значи дека и Стефан тренира кошарка, што противречи на тоа дека не
постојат двајца кои тренираат ист спорт. Нека е точна втората рече-
ница. Тогаш првата и третата реченица не се точни, што значи дека
Дамјан тренира одбојка и како Иван и Стефан не тренираат кошарка
останува дека Дамјан тренира кошарка, што противречи на тоа дека
секој ученик тренира еден спорт. Значи, точна е третата реченица т.е.
Дамјан не тренира одбојка. Но, тоа значи дека не е точна втората рече-
ница, па затоа Стефан тренира кошарка. Сега, останува Дамјан да
тренира ракомет и Иван да тренира одбојка.

4. Лицата , ,A B C ги дале следниве изјави:
:A Владо уловил повеќе од 20 риби.
:B Владо уловил помалку од 20 риби.
:C Владо уловил барем една риба.

Колку риби уловил Владо, ако е точна само една од наведените изја-
ви?
Решение. Ако Владо уловил барем една риба, но помалку од 20,
тогаш се точни исказите B и C , а ако уловил повеќе од 20 риби,
тогаш се точни исказите A и C . Понатаму, ако Владо не уловил ниту
една риба, тогаш е точен исказот B , а ако уловил точно 20 риби,
тогаш е точен исказот C . Конечно, Владо не уловил ниту една риба
или уловил точно 20 риби.

5. Јован со татко му, мајка му и браќата отишол да купи папагал. Кога
влегле во продавницата за домашни миленичиња, помладиот брат,
изненаден од бројот на папагалите, рекол:
- Овде има повеќе од 50 папагали. Како сега да избереме?
- Има помалку од 50 папагали, - тврдел постариот брат.

- Има барем еден папагал, и тоа е единствено важно, - рекла мај-
ката.

- Интересно, - се вклучил во расправата таткото, - само една од
трите ваши изјави соодветствува на реалната состојба.

Излегувајќи со папагалот од продавницата, Јован размислувал за
реченицата која ја кажал неговиот татко и се запрашал која од трите
изјави е точна. Дали можеш да му помогнеш на Јован да го реши
проблемот?
Решение. Првите две изјави се противречни. Понатаму, ако првата
изјава е точна, тогаш е точна и третата. Слично, ако е точна втората
изјава, тогаш е точна и третата. Значи, останува да е точна само
изјавата на мајката и тоа е случај кога во продавницата има точно 50
папагали. Во сите други случаи точни се две изјави.

6. Тројца пријатели разговараат на плажа:
А: Овде сме најмногу 5 часа.
В: Не, овде сме повеќе од 5 часа.
С: Овде сме повеќе од 3 часа.
Изјавата на само еден од пријателите е вистинита. Кој е тој?
Решение. Во изјавите се спомнуваат 3 и 5 часа. Затоа ќе ги разгледаме
можностите пријателите на плажа да се:
1) помалку од 3 час,
2) точно 3 часа,
3) повеќе од 3, а помалку од 5 часа,
4) точно 5 часа,
5) повеќе од 5 часа.
Само во случаите 1) и 2) точно еден кажал вистина, а тоа е А. Во сите
друи случаи најмалку двајца кажале вистина. Според тоа, само А
кажал вистина и меѓу другото можеме да заклучиме дека пријателите
на плажа биле најмногу 3 часа.

7. Четири другарки Сава, Маја, Темјана и Дарка на писмената работа по
математика добиле различни оценки и ниту една не добила единица.
Радозналата Бојана, која не била на училиште, се интересирала за
нивните оценки и ги добила следниве информации:
1) Темјана добила 4, а Дарка добила 3,
2) Темјана добила 5, а Маја добила 4,
3) Сава добила 4, а Дарка добила 2.

Во секоја од овие реченици еден дел е точен, а другиот е неточен.
Помогни ѝ на Бојана да дознае која ученичка која оценка ја добила.
Решение. Да претпоставиме дека првиот дел на првата изјава е точен,
т.е. дека Темјана добила 4, а вториот дел дека е неточен. Тогаш во
втората изјава првиот дел е неточен, а другиот е точен, т.е. Маја
добила 4 е точно, што не е можно бидејќи не е можно Темјана и Маја
да добиле иста оценка. Значи, претпоставката дека Темјана добила
оценка 4 не е точна. Оттука следува дека Дарка добила 3. Сега од
третата изјава следува дека Сава добила 4 е точно, што според
втората изјава значи дека не е точно дека Маја добила 4. Според тоа,
Темјана добила 5, па останува дека Маја добила 2.

8. Меѓу три воени ветерани се водел следниов разговор:
A : B има две раце.
B : C има две раце.
C : A има две раце.
A : Сите заедно имаме две раце.
B . Сите заедно имаме три раце.
C : Сите заедно имаме четири раце.
Се покажало дека секој излагал толку пати колку што имал раце.
Колку раце има секој од трите воени ветерани?
Решение. Вкупниот број раце не може да биде:
- 6, бидејќи тогаш последните три искази се невистинити,
- 5, бидејќи тогаш четири искази се невистинити (два меѓу првите

три се вистинити),
- 3, бидејќи тогаш четири искази се невистинити (два меѓу првите

три и два меѓу последните три),
- 2, бидејќи тогаш најмалку четири искази се невистинити,
- 1, бидејќи тогаш сите искази се невистинити,
- 0, бидејќи тогаш сите искази се невистинити.
Значи, сите тројца заедно имаат четири раце. Затоа вториот исказ на
C е вистинит, па C има најмногу една рака. Вториоте искази кои ги
дале A и B се невистинити, а исто така и првиот исказ на B . Бидејќи
B дал два невисинити искази, тој има две раце. Според тоа, првиот
исказ на A е вистинит. Бидејќи A дал еден невистинит исказ, тој има
една рака. Значи, првиот исказ на C е невистинит, па C има една
рака.
Конечно, A и C имаат по една рака, а B има две раце.

9. Маја има три кутии и шест топчиња, три црвени и три сини. Во секоја
кутија ставила по две топчиња така што во една се наоѓаат две црвени,
во друга две сини и во трета едно црвено и едно сино топче. Потоа на
секоја кутија залепила по една од следниве реченици:
- Во оваа кутија се две црвени топчиња.
- Во оваа кутија се две сини топчиња.
- Во оваа кутија е едно црвено и едно сино топче.
Петар треба да погоди какви топчиња се во одделните кутии. Може да
извлече без гледање само едно топче од трите кутии. Притоа знае дека
ниту еден напис не соодветствува на состојбата во кутијата. Од која
кутија треба да го извлече тоа едно топче?
Решение. Ако Петар извлече едно топче од кутијата на која пишува
дека во неа се две црвени, тогаш постојат две можности. Ако извлече
црвено топче, тогаш знае дека другото топче во таа кутија е сино, па
две црвени топчиња се во кутијата со натписот: Во оваа кутија се две
сини топчиња. Сега во кутијата на која пишува дека има едно црвено
и едно сино топче се има две сини топчиња. Но, не е сигурно дека
извлеченото топче е црвено, па ако извлече сино топче, тогаш не може
да определи дали во кутијата се две сини или едно црвено и едно сино
топче.
Наполно идентичен е случајот ако Петар извлече топче од кутијата на
која пишува дека содржи две сини типчиња.
Нека Петар извлече топче од кутијата на која пишува дека во неа е
едно сино и едно црвено топче. Бидејќи во оваа кутија се две топчиња
со иста боја, ако Петар извлече сино топче, тогаш во оваа кутија се
две сини топчиња. Сега во кутијата на која пишува дека во неа се две
црвени топчиња има едно црвено и едно сино топче, а во кутијата на
која пишува дека во неа се две сини топчиња има две црвени топчиња.
Ако од оваа кутија Петар извлече црвено топче, тогаш во неа се две
црвени топчиња, во кутијата на која пишува дека во неа се две сини
топчиња има едно црвено и едно сино топче, а во кутијата на која
пишува дека во неа се две црвени топчиња се две сини топчиња.
Од претходните разгледувања следува дека Петар треба да извлече
топче од кутијата на која пишува: Во оваа кутија е едно црвено и едно
сино топче.

10. Во една соба има три работни маси и над секоја маса има по една све-
тилка, а во друга три прекинувачи за овие светилки, за секоја по еден.

Познато е дека неколку часа пред тоа сите три светилки биле угасени.
Како можеш два утврдиш кој прекинувач на која светилка ѝ соодвет-
ствува ако во собата со светилки можеш да влезеш само еднаш?
Решение. Треба да го вклучиш првиот прекинувач. Ќе почекаш
неколку минути, го исклучуваш првиот прекинувач и го вклучуваш
вториот прекинувач. Потоа влегуваш во собата. Светилката која свети
соодветствува на вториот прекинувач, од другите две светилки све-
тилката која е загреана соодветствува на првиот прекинувач, а ладната
светилка соодветствува на третиот прекинувач.

11. На контролна вежба по математика учениците решавале две задачи.
Точните одговори на двете задачи биле природни броеви. По испитот
Андреј, Бодан и Војдан дале по два искази кои се однесуваат на
одговорите на задачите:
Андреј: Одговорот на првата задача е поголем од 18. Одговорот на
втората задача не е поголем од 14.
Бодан: Одговорот на првата задача е помал од 20. Одговорот на
втората задача е 14.
Војдан: Одговорот на првата задача е 15. Одговорот на втората задача
е поголем од 14.
Познато е дека еден ученик погрешно ги решил двете задачи, додека
двата исказа на другите два ученика се точни. Определи го збирот на
решенијата на двете задачи.
Решение. Вторите тврдења на Андреј и Војдан се противречни, па
затоа тие двајца не може да се оние со по два точни искази. Според
тоа, точни се двете тврдења на Бодан, па затоа точното решение на
втората задача е 14. Двата ученика со два точни искази не може да се
Бодан и Војдан, бидејќи и нивните втори тврдења се противречни.
Значи, точни се двете тврдеа на Андреј. Сега, од првите тврдења на
Андреј и Бодан следува дека одговорот на првата задача е 19.
Конечно, бараниот збир е 14 19 33  .

12. Пред почетокот на Европското фудбалско првенство, четири прија-
тели ги дале следниве прогнози за тоа кои екипи ќе играат во финале-
то:
1) Франција и Холандија,
2) Белгија и Србија,
3) Белгија и Франција,

4) Англија и Холандија,
5) Холандија и Србија.
Се покажало дека една прогноза била целосно неточна, а во преоста-
натите точно е наведен само по еден финалист. Кои екипи играле во
финалето и која прогноза била целосно неточна?
Решение. Прво ќе определиме која прогноза е целосно неточна. Ако
целосно е неточна прогнозата 1), тогаш од 3) следува дека во фина-
лето играла Белгија. Сега, од 2) ќе следува дека во финалето не играла
Србија, што значи дека и прогнозата 5) е целосно неточна. Аналогно
се заклучува дека не може да се целосно неточни и прогнозите 2), 3) и
5). Значи, целосно неточна е прогнозата 4). Сега, од 1) и 5) следува
дека во финалето играле Србија и Франција.

13. Октоподите по правило имаат осум краци. Но, во борбата за опстанок
октоподите често пати стануваат инвалиди, додека некои заради
генетските промени, предизвикани од загадувањето на морињата, се
раѓаат со помалку или повеќе од осум краци.
Познато е дека, ако октопод има парен број краци, тој секогаш ја
говори вистината, а ако има непарен број краци тој секогаш лаже.
Еднаш зелениот октопод му рекол на синиот октопод:
- Јас имам осум краци, а ти само шест.
- Не. Јас имам осум краци, - налутено одговорил синиот октопод.

Ти имаш само седум.
Виолетовиот октопод го подржал синиот октопод и се пофалил:
- Тој навистина има осум краци, а јас имам точно девет краци.
- Никој од вас нема осум краци, - се вклучил во расправата црве-

ниот октопод, - само јас имам осум краци.
Меѓу соговорниците постои октопод кој има точно осум краци. Кој
октопод има точно осум краци?
Решение. Ако виолетовиот октопод говори вистина, тогаш тој има
парен број краци. Но, во тој случај тој не може да каже дека има девет
краци. Значи, виолетовиот октопод лаже. Оттука следува дека синиот
октопод нема осум краци. Но, синиот октопод вели дека има осум
краци, што значи дека и тој лаже. Значи, синиот октопод има непарен
број краци. Според тоа, зелениот октопод излагал кога рекол дека
синиот октопод има шест краци. Значи, зелениот октопод лаже, па
затоа тој не може да има парен број краци, односно нема осум краци.
Од досега изнесеното следува дека првото тврдење на црвениот окто-

под е точно, па затоа точно е и второто негово тврдење. Значи, осум
краци има само црвениот октопод.

14. Татко со четири сина треба да се превезе преку река. На располагање
имаат чамец кој може да издржи терет од најмногу 100 kg . Таткото
има 95 kg , најстариот син има 55 kg , вториот син има 35 kg , а двај-
цата најмлади синови имаат 30 kg и 20 kg . Само таткото и двата по-

стари сина знаат да веслаат. Како тие може да се префрлат преку река-
та и колку најмалку возења им се потребни?
Решение. Синовите редоследно да ги наречеме Андреј ( 55 kg ), Бојан
(35 )kg , Владо (30 )kg и Горјан (20 )kg . Прво да забележиме дека со
таткото не може да се вози ниту еден син, со Андреј може да е само со
еден од другите три брата, а тројца може да се во чамецот само ако во
него се најмладите три сина.
Да претпоставиме дека тие треба да се превезат од левиот на десниот
брег. Бројот на возењата со чамецот од левиот на десниот брег е за 1
поголем од бројот на возењата од десниот на левиот брег. Три возења
од левата на десната страна не се доволни, бидејќи при едно возење во
чамецот ќе се наоѓа само таткото, при едно возење мора да се нај-
многу двајца (еден од нив е најстариот син), а бидејќи при секое во-
зење од десната на левата страна се враќа барем еден, добиваме дека
при едно возењеод левата на десната страна во чамецот треба да се
четворица, што не е можно. Ќе дадеме распоред на четири возења од
левиот на десниот брег со кој сите ќе ја преминат реката.
1) Андреј и Бојан преминуваат на десната страна (55 35 100)  ,

2) Бојан се враќа на левата страна (35 100) ,

3) Таткото преминува на десната страна (95 100) ,

4) Андреј се враќа на левата страна (55 100) ,

5) Андреј и Бојан преминуваат на десната страна (55 35 100)  ,

6) Бојан се враќа на левата страна (35 100) ,

7) Бојан, Владо и Горјан преминуваат на десната страна
(35 30 20 100)   .

15. Мајмун има три кокосови ореви. Едниот орев му паднал од 15. кат и
се скршил. Дали мајмунот може со најмногу 5 обиди, со помош на
преостанатите два ореви, да констатира кој е најнискиот кат од кој

испуштениот орев ќе се скрши?
Решение. Да. Прво треба да го пушти оревот од 5. кат. Ако оревот се
скрши, тогаш преостанатиот орев го пушта редоследно од 1, 2, 3, 4.
кат. Во најмногу пет обиди ќе го најде бараниот кат.
Ако оревот пуштен од 5. кат не се скрши, следното испуштање е од 9.
кат. Ако оревот се скрши, тогаш преостанатиот орев се испушта
редоследно од 6, 7, 8. кат.
Ако оревот испуштен од 9. кат не се скрши, следното испуптање е од
12. кат. Ако се скрши, следното испуштање е редоследно од 10. и 11.
кат.
Ако оревот испуштен од 12. кат не се скрши, тогаш следното
испуштање е од 13. и 14. кат.

16. На дворот на Цар Самоил има 100 мудреци. Царот врши проверка на
нивната остроумност на следниот начин: ги постројува во колона еден
по друг и на секој на главата му става бела или црна капа. Секој
мудрец ги гледа капите на сите мудреци кои во колоната се пред него,
но не ја гледа својата капа, ниту капите на мудреците кои се зад него.
Потоа мудреците еден по друг изговараат само еден збор: црна или
бела (секој може да говори само еднаш). Потоа Цар Самоил и казнува
сите мудреци кои не ја погодиле бојата на својата капа.
Пред проверката мудреците се договориле и смислиле како бројот на
казнетите да биде најмал можен број. Колку од нив сигурно нема да
бидат казнети?
Решение. Јасно е дека мудрецот кој е последен во колоната, може да
се спаси само случајно, бидејќи неговата капа не ја гледа ниту еден
мудрец. Меѓутоа, тој може да ги спаси сите други мудреци, соопшту-
вајќи ја парноста на бројот на белите капи, кои се наоѓаат на нивните
глави (по договор ќе каже бела за непарен, а црна за парен број капи).
Сега на преостанатите мудреци им останува да пресметаат и да ја
соопштат бојата на својата капа во редослед од претпоследниот кон
првиот на следниот начин: прво претпоследниот мудрец, кои гледа се
пред себа и ја знае парноста на бројот на белите капи (на својата плус
сите пред него), лесно ја определува бојата на својата капа и му ја
соопштува на Цар Самоил. Потоа мудрецот кој е пред него, знаејќи ги
боите на сите капи, освен на својата (сите пред себе ги гледа, а на таа
зад него само што ја дознал), според парноста може да определи
бојата на својата капа и да ја соопшти. Сега се продолжува опишаната

постапка, се додека првиот мудрец во колоната не ја соопшти бојата
на својата капа. Значи, казната може да ја избегнат сите мудеци, освен
последниот во колоната, односно 99 мудреци.

17. На дворот на Цар Самоил има 100 мудреци. Царот врши проверка на
нивната остроумност на следниот начин: ги постројува во колона еден
по друг и на секој на главата му става бела, сина или црна капа. Секој
мудрец ги гледа капите на сите мудреци кои во колоната се пред него,
но не ја гледа својата капа, ниту капите на мудреците кои се зад него.
Потоа мудреците еден по друг изговараат само еден збор: црна, сина
или бела (секој може да говори само еднаш). Потоа Цар Самоил и
казнува сите мудреци кои не ја погодиле бојата на својата капа.
Пред проверката мудреците се договориле и смислиле како бројот на
казнетите да биде најмал можен број. Колку од нив сигурно нема да
бидат казнети?
Решение. Јасно е дека мудрецот кој е последен во колоната, може да
се спаси само случајно, бидејќи неговата капа не ја гледа ниту еден
мудрец. На белата, сината и црната капа да им ги придружиме
броевите 0, 1 и 2 редоследно. Прво мудрецот кој е последен во коло-
ната, ќе каже боја која соодветствува на остатокот при делењето со 3
на збирот на сите броеви, кои соодветствуваат на боите на капите на
мудреците кои се пред него. Тогаш мудрецот, кој е одма пред него,
може да ја определи бојата на својата капа, бидејќи ги гледа боите на
капите на сите 98 мудреци кои се пред него и тој ја кажува бојата на
својата капа. Потоа бојата на својата капа, врз ознова на сознанието за
боите на сите 98 капи и податокот од делењето со 3 на збирот на
броевите придружени на овие 98 капи и неговата капа, ја соопшува
третиот мудрец. Сега се продолжува опишаната постапка, се додека
првиот мудрец во колоната не ја соопшти бојата на својата капа.
Значи, казната може да ја избегнат сите мудеци, освен последниот во
колоната, односно 99 мудреци.


